
Mlada  poduzetnica  Zenaida  Kepić  iz  Misurića  kod  Maglaja
primjer je kako upornost, rad i odgovarajuća institucionalna
podrška mogu dovesti do uspješnog razvoja vlastitog biznisa i
stvaranja novih radnih mjesta.

Rođena  1996.  godine,  Zenaida  je  završila  srednju  školu  u
Maglaju i stekla zvanje tehničara drumskog saobraćaja. Iako je
nakon školovanja radila u nekoliko firmi gotovo tri godine,
nije uspjela pronaći zaposlenje u svojoj struci. Vođena željom
da  sebi  i  svojoj  porodici  osigura  sigurnu  egzistenciju  i
dugoročnu perspektivu, odlučila je da se posveti poljoprivredi
i pokrene vlastito poljoprivredno gazdinstvo.

Tokom redovnog javljanja na evidenciju nezaposlenih osoba u
Birou  rada,  informisala  se  o  mogućnostima  podrške  za
samozapošljavanje. Zahvaljujući pravovremenim informacijama i
stručnim savjetima radnika Biroa rada, uspješno je aplicirala
na program samozapošljavanja i ostvarila poticajna sredstva za
pokretanje  vlastitog  biznisa  putem  Službe  za  zapošljavanje
Zeničko-dobojskog kantona.

Nakon registracije Mješovite poljoprivredne proizvodnje „KOBRA
– KEPIĆ“ započela je razvoj poljoprivredne djelatnosti koja
obuhvata  biljnu  i  stočnu  proizvodnju.  Pokretanje  vlastitog
biznisa  omogućeno  je  uz  podršku  Programa  sufinansiranja
samozapošljavanja START UP 2025 (Poduzetništvo za žene 2025),
koji  realizuju  Služba  za  zapošljavanje  Zeničko-dobojskog
kantona  i  Federalni  zavod  za  zapošljavanje.   Danas  se
gazdinstvo  prvenstveno  bavi  tovnim  govedarstvom,  odnosno
uzgojem goveda za proizvodnju junećeg i goveđeg mesa. Trenutno
na farmi ima devet grla stoke, a proizvode plasira uglavnom na

lokalnom tržištu.

Posebno je značajno da je, zahvaljujući podršci Službe za
zapošljavanje  Zeničko-dobojskog  kantona,  ubrzo  nakon
pokretanja poslovanja zaposlila još jednog radnika, čime je
doprinijela stvaranju novih radnih mjesta i razvoju lokalne
zajednice.

Zenaida ističe da u poljoprivredi vidi veliku razvojnu šansu,
kako za svoju porodicu, tako i za zajednicu u kojoj živi.
Zadovoljna  je  dosadašnjim  rezultatima  poslovanja,  redovno
izvršava  sve  svoje  obaveze  i  kontinuirano  ulaže  u  razvoj
proizvodnje.

Planovi  za  budućnost  su  ambiciozni.  U  narednom  periodu
namjerava  izgraditi  novu  štalu,  proširiti  proizvodnju  na
sistem „krava–tele“, povećati broj grla na oko dvadeset te
pokrenuti  proizvodnju  mlijeka.  Također  planira  dodatno
proširenje poslovanja i zapošljavanje još jednog radnika uz
korištenje dostupnih poticajnih mjera.

Priča  Zenaide  Kepić  potvrđuje  da  programi  podrške
samozapošljavanju  mogu  biti  snažan  podsticaj  za  razvoj
poduzetništva, posebno među ženama, te doprinijeti otvaranju
novih radnih mjesta i jačanju poljoprivredne proizvodnje. Njen
primjer pokazuje da se uz odlučnost, predan rad i podršku
institucija  mogu  ostvariti  uspješni  i  održivi  poslovni
rezultati.

Korisnici  programa  želimo  mnogo  uspjeha  u  daljnjem  radu,
realizaciji  planiranih  investicija  i  ostvarivanju  novih
poslovnih ciljeva.

Obrt „2M“ vl. Žilić Admir izgradio je svoje poslovanje na
kvalitetu, stručnosti i predanosti zanatskom radu. Baveći se
tapaciranjem  i  restauracijom  namještaja,  kao  i  uređenjem
enterijera  automobila  i  tapaciranjem  auto-sjedala,  obrt
uspješno  odgovara  na  potrebe  klijenata  širom  Bosne  i
Hercegovine.

Tapaciranje  i  restauracija  namještaja  predstavljaju  proces
obnove i prilagođavanja postojećih komada namještaja kako bi
im se vratila funkcionalnost, udobnost i estetska vrijednost.
Tapaciranje podrazumijeva zamjenu ili obnovu presvlaka, spužve
i drugih materijala, dok restauracija uključuje popravku i
revitalizaciju konstrukcije i izgleda namještaja, uz očuvanje
njegovog originalnog karaktera. Kroz ove postupke moguće je
produžiti  vijek  trajanja  namještaja,  obnoviti  stare  ili
oštećene  komade  te  ih  prilagoditi  savremenim  potrebama  i
željama korisnika.

Vlasnik obrta, Admir Žilić, svoju djelatnost razvija s ciljem
pružanja  kvalitetnih  i  dugotrajnih  rješenja  za  obnovu
namještaja  i  automobilskih  enterijera.  Posebna  pažnja
posvećuje se svakom projektu, bilo da je riječ o restauraciji
starog  namještaja  kojem  se  vraća  nekadašnji  sjaj  ili
modernizaciji enterijera vozila prema željama klijenata.

Podrška  ostvarena  kroz  Program  sufinansiranja
samozapošljavanja  „Druga  prilika  2025“  predstavljala  je
značajan podsticaj za razvoj djelatnosti. Zahvaljujući ovoj
podršci, stvoreni su uslovi za jačanje poslovnih kapaciteta i
unapređenje  kvaliteta  usluga  koje  obrt  pruža  svojim
korisnicima.

U narednom periodu planirana je nabavka mašine za šivanje
kože, koja će omogućiti proširenje obima poslova i dodatno
unaprijediti kvalitet usluga. Također, jedan od važnih ciljeva
jeste  zapošljavanje  nove  radne  snage,  čime  će  obrt  dati
doprinos lokalnom ekonomskom razvoju i otvaranju novih radnih
mjesta.

Posvećenost  kvaliteti,  odgovoran  odnos  prema  klijentima  i
jasna  vizija  budućeg  razvoja  čine  obrt  „2M“  primjerom
uspješnog poduzetničkog poduhvata koji pokazuje kako se uz
rad, znanje i odgovarajuću podršku mogu ostvariti značajni
poslovni rezultati.

Korisniku  programa  želimo  mnogo  uspjeha  u  daljnjem  radu,
realizaciji  planiranih  investicija  i  ostvarivanju  novih
poslovnih ciljeva.

Tradicionalni obrt „GRNČARSTVO OHRAN“ vl. Ohran Emir iz mjesta
Liješeva kod Visokog predstavlja primjer uspješnog očuvanja
bosanskohercegovačke  tradicije  i  porodičnog  zanata  koji  se
prenosi kroz više generacija. Ovaj porodični obrt danas vodi
Ohran  Emir,  nastavljajući  dugogodišnju  porodičnu  tradiciju
grnčarstva.

Obrt se bavi ručnom izradom tradicionalnog posuđa od gline,
namijenjenog  pripremi  i  posluživanju  hrane,  poput  ćupova,

tepsija  i  drugih  predmeta  za  svakodnevnu  upotrebu,  ali  i
izradom ukrasnih proizvoda koji čuvaju autentičan duh bosanske
tradicije.  Svi  proizvodi  nastaju  tradicionalnim  metodama
oblikovanja na grnčarskom točku, uz mnogo pažnje, iskustva i
posvećenosti zanatu.

U procesu izrade proizvoda koristi se kvalitetna glina sa
lokaliteta  između  Visokog  i  Kiseljaka,  koju  vlasnik  obrta
samostalno  prikuplja  i  priprema.  Kombinovanjem  različitih
vrsta  gline  postiže  se  potrebna  čvrstoća,  otpornost  i
dugotrajnost  proizvoda.

Podršku razvoju i unapređenju poslovanja pružio je Program
sufinansiranja  samozapošljavanja  START  UP  2025  kroz  mjeru
„Poduzetništvo za sve 2025“. Zahvaljujući navedenom programu,
omogućeno je pokretanje i stabilan razvoj obrta, koji danas
uspješno posluje.

Kako bi predstavio svoje proizvode široj javnosti i promovisao
tradicionalno  grnčarstvo,  redovno  učestvuje  na  različitim
sajmovima i manifestacijama širom Bosne i Hercegovine, gdje
njegovi  ručno  izrađeni  proizvodi  privlače  veliku  pažnju
posjetilaca i ljubitelja tradicionalnih rukotvorina.

Korisniku programa želimo mnogo sreće i uspjeha u budućem
radu, poslovnom razvoju i ostvarivanju novih ciljeva.

SAMOZAPOŠLJAVANJA U ZDK
Program sufinansiranja samozapošljavanja 2024 – START UP 2024,
kroz mjeru „Poduzetništvo za mlade 2024“, pružio je priliku
mladim ljudima da svoje ideje pretvore u uspješne poslovne
priče. Jedna od njih je i priča o obrtu Frizersko kozmetički
salon  “Studio  Rina“  iz  Zavidovića,  koji  je  zahvaljujući
predanom  radu,  podršci  programa  i  jasnoj  viziji  uspio
ostvariti stabilno poslovanje i nastaviti sa uspješnim radom i
nakon završetka perioda sufinansiranja.

Vlasnica Berina Mehić, uz podršku programa samozapošljavanja,
pokrenula  je  vlastitu  djelatnost  1.  juna  2024.  godine  sa
željom  da  svoje  znanje,  kreativnost  i  ljubav  prema  poslu
pretvori u siguran i kvalitetan poslovni poduhvat.

Posebnu vrijednost ovoj priči daje činjenica da je kroz isti
program  zaposlena  i  sestra  vlasnice  Bećić  Zerina.  Njihova
zajednička posvećenost, trud i međusobna podrška pokazatelj su
koliko su ovakvi programi značajni za stvaranje novih radnih
mjesta i jačanje ženskog poduzetništva.

Period sufinansiranja trajao je od 01.06.2024. do 31.05.2025.
godine,  a  po  njegovom  završetku  djelatnost  je  nastavila
uspješno poslovati, što potvrđuje održivost poslovne ideje i
uspješnost realizovanog projekta.

Priča  o  obrtu  Frizersko  kozmetički  salon  “Studio  Rina“
predstavlja  pozitivan  primjer  kako  uz  podršku  programa
samozapošljavanja mladi ljudi mogu izgraditi stabilan posao i
doprinijeti razvoju lokalne zajednice.

Korisnici programa želimo mnogo sreće i uspjeha u budućem
radu, poslovnom razvoju i ostvarivanju novih ciljeva.

